
[image: image1.jpg]\. Kommunusamskipan

Foroya




R. C. Effersøesgøta 30
FO-100 Tórshavn

Telefon +298 302480

Telefaks +298 302481

ksf@ksf.fo
www.ksf.fo
Mentamálaráðið
Postsmoga 3279

110 Tórshavn

  
   

Tórshavn, 31. oktober 2007 

Viðv.   uppskoti til løgtingslóg um stuðul til høli og verkløg til ítrótt og mentan 
Víst verður til skriv dagfest 11. oktober 2007, har uppskot til løgtingslóg um stuðul til høli og verkløg til ítrótt og mentan er sent Kommunusamskipan Føroya til hoyringar. Hoyringsfreistin er “skjótast gjørligt”.

KSF ásannar, at landsstýrismanninum tørvar materiella heimild á økinum. KSF staðfestir somuleiðis, at Mentamálaráðið hevur slept uppskotinum til vanliga stuðulsheimildarlóg, sum varð send til hoyringar í fjør, og at stuðul til høli og verkløg til ítrótt og mentan nú ætlast skipað í rammulóg fyri 3 ár við støði í yvirskipaðum raðfestingum hjá landsstýrismanninum.

Talan er um rættiliga stórar broytingar í mun til galdandi skipan, og KSF fegnast í hesum sambandi um, at kommunur nú eisini fáa møguleika at fáa bæði studning og rentu- og avdráttarfrí lán til kommunalar verkætlanir.  

Í viðmerkingunum til lógina verður m.a. sagt, at verandi stuðulsveiting er við til at halda fast í nøkrum óhepnum mynstrum eitt nú, at tað eru tey peningaligu sterku feløgini, ið fáa størsta ágóðan av stuðlinum frá landinum. Eisini verður sett spurnartekin við, um tað er gagnligt fyri ítróttin í økjunum, at hvørt ítróttarfelag sær byggir ítróttarverkløg heldur enn kommunan, og hugleiða viðmerkingarnar um størri ítróttardeplar sum dømi um meira skynsama bygging. 

Søguliga sæð hevur tað verið sjálvbodna initiativið – eldsálirnar í feløgum, sum við lands- og kommunalum stuðli hava borið verkætlanunum uppi til felags gagn og trivnað í lokaløkinum. Ítrótturin og stórur partur av barna- og ungdómsmentanarlívinum kring landið byggir sum kunnugt fyrst og fremst á sjálvboðið arbeiði – og hetta eigur at verða virt og stimbrað bæði av landinum og kommununum. 
KSF sær tó stóran vanda vera fyri, at nýggja stuðulsskipanin í roynd og veru tekur burtur hesa týdningarmiklu lokalu drívmegina fyri heldur at leggja alla ábyrgdina og fíggingina yvir á kommunurnar. KSF ávarar ímóti hesum. 
Sum nevnt er ætlanin nú, at landsstýrismaðurin skal raðfesta, hvørji øki – bæði innihaldslig og landafrøðilig – skulu sleppa upp í part, tá stuðul og rentu- og avdráttarfrí lán verða latin. 
KSF mælir í hesum sambandi til, at landsstýrismaðurin skipar fyri formligari hoyring ella ráðgeving við avvarðandi áhugapartar, t.e. kommunurnar, ÍSF og mentanarfelagsskapir annars, um uppskot til raðfestingar, og at hetta verður grundarlag fyri endaligu raðfesting landsstýrismansins. 
Hetta eigur at verða gjørt til tess at tryggja, at raðfestingarnar hjá landsstýrismanninum raka ein ítøkiligan tørv, ið sannlíkindi eru fyri, at onkur – tað verið seg feløg ella kommunur – er sinnaður at lyfta og førur fyri at seta í verk. KSF metir tí eisini skilagott, at áseting um slíka hoyring í sambandi við raðfestingar landsstýrismansins verður sett beinleiðis í lógina.
Í sambandi við raðfestingarnar er ógreitt, um tær verða galdandi fyri alt 3 ára skeiðið ella um væntast kunnu broytingar mitt í skeiðinum eitt nú, um ongar ítøkiligar verkætlanir koma innanfyri raðfestingarnar.

KSF skal eisini vísa á, at lógin eftir ætlan skal koma í gildi um góðar tveir mánaðir. Tað er tí týdningarmikið, at raðfestingarnar verða almannakunngjørdar sum skjótast. Tað tekur sum øllum kunnugt langa tíð at fyrireika byggiætlanir, og 3 ár í hesum høpi er sera stutt tíð. 

Eisini av hesi orsøk metir KSF tað vera av altavgerandi týdningi, at umsóknir verða avgreiddar munandi skjótari enn tær verða í dag. Í hesum sambandi saknar KSF ítøkiligar upplýsingar um, hvussu henda viðgerð verður í framtíðini.
Sambært uppskotinum hevur lógin ein karm uppá 15 mió kr. í alt hesi trý árini. Ein einstøk verkætlan kann í mesta lagi fáa 10 mió kr. í studningi og/ella rentu- og avdráttarfríum láni. 
Tá ið t.d. ein ítróttarhøll kostar einar 30 mió kr., so er greitt, at fíggjarliga íkast landskassans til ítøkiligar verkætlanir eins væl og til byggiætlanir innan ítrótt og mentan sum heild kring landið verður sera avmarkað. Tá landsstýrið sambært viðmerkingunum til uppskotið longu er bundið av fleiri givnum stuðulsjáttanum, so verða stuðulsveitingarnar komandi árini bert nøkur klípi, ið lítlan og ongan týdning fáa á ítøkiligu byggiverkætlanirnar.  

KSF skal tí staðiliga mæla til, at karmur landskassans í minsta lagi verður tvífaldaður, tvs. í minsta lagi 30 mió kr. komandi trý árini. KSF ivast ikki í, at hetta er í munandi betri samsvari við tørvin á økinum og tryggjar eisini, at studningsskipanin og mentanarpolitiska raðfestingin hjá landsstýrismanninum fær ætlaðu positivu ávirkanina á teir karmar, ið ítrótturin og mentanin skulu hava. 
Í viðmerkingunum til lógina verður víst á, at stórar verkætlanir, so sum landsítróttardeplar, verða hildnir uttanfyri hesa lóg, og at løgtingið í staðin skal samtykkja stuðul til stórar verkætlanir við serstakari verklagslóg. Í hesum liggur ábending um, at landið kemur ikki at standa fyri at byggja landsítróttarverkløg – ella tjóðarleikvøll til ávísar ítróttagreinir, men at kommunur ella møguliga vinnurekandi fyritøkur skulu standa fyri hesum við landskassastuðli. 

Í hesum sambandi saknar KSF ætlanir um, hvussu hetta skal skipast, og hvør ið skal taka initiativið til slíkar byggiverkætlanir. KSF metir neyðugt, at landsstýrið saman við m.a. kommununum og ÍSF sum skjótast skipa eitt forum at umrøða tørv og ætlanir hesum viðvíkjandi.

Heðin Mortensen
/Jóan Petur Hentze
Formaður
Aðalskrivari
